
დღის ცენტრებში მომსახურებით უზრუნველყოფის ქვეპროგრამის შეზღუდული შესაძლებლობის სტატუსის მქონე პირთა დღის ცენტრის მომსახურების მოდიფიცირებული ქვეპროგრამა

1. დღის ცენტრის ქვეპროგრამის მოდიფიცირების მიზანი

საქართველოში ახალი კორონავირუსით (SARS-COV-2) გამოწვეულ ინფექციასთან  (COVID-19) დაკავშირებით საქართველოს მთავრობის 2020 წლის 2 მარტის №434 განკარგულების საფუძველზე შეჩერდა „სოციალური რეაბილიტაციისა და ბავშვზე ზრუნვის 2020 წლის სახელმწიფო პროგრამის“ სხვადასხვა ქვეპროგრამით გათვალისწინებული მომსახურებების ფუნქციონირება. აღნიშნული ცვლილების შედეგად შეწყდა ბენეფიციარების მომსახურება პირისპირ კონტაქტით. დღის ცენტრის ბენეფიციარებისთვის მომსახურების უწყვეტობის უზრუნველყოფის მიზნით, მნიშვნელოვანია განხორციელდეს ქვეპროგრამის მოდიფიცირება საგანგებო მდგომარეობის ხანგრძლივობის შესაბამისად. 
დღის ცენტრის პროგრამის მოდიფიცირება მიზნად ისახავს შეზღუდული შესაძლებლობის მქონე პირებისათვის დღის ცენტრის მომსახურებით გათვალისწინებული ინდივიდუალური და ჯგუფური აქტივობების და მხარდაჭერის უზრუნველყოფას დისტანციური მეთოდების გამოყენებით.   
მოდიფიცირებული ქვეპროგრამის განხორციელებისათვის შესაძლებელია გამოყენებულ იქნას ნებისმიერი ონლაინ პლატფორმა ან/და სატელეფონო კომუნიკაციის საშუალება. 

2. მოდიფიცირებული ქვეპროგრამის სამიზნე ჯგუფი

სამიზნე ჯგუფია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული საჯარო სამართლის იურიდიული პირის სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს (შემდგომში -სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტო), მიერ ქვეპროგრამაში ჩართული 18 წლის ზემოთ ასაკის შეზღუდული შესაძლებლობის სტატუსის მქონე ბენეფიციარები.

3. მოდიფიცირებული ქვეპროგრამის ამოცანები

ა) ბენეფიციარების იმ უნარების განვითარების ხელშეწყობა, რაც მნიშვნელოვანია მათი დამოუკიდებელი ცხოვრებისთვის, სოციალური ადაპტაციისა და სტრესთან გამკლავების დროს;
ბ) მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების მხარდაჭერა;
გ) ბენეფიციარების დაკავშირება საჭირო მომსახურებებთან;
დ) ბენეფიციარების სოციუმიდან იზოლირების პრევენცია.

მოდიფიცირებული ქვეპროგრამა ითვალისწინებს მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების უფრო ინტენსიურ ჩართულობას მომსახურების რეგულარულ ფორმატთან შედარებით. 

4. მოდიფიცირებული ქვეპროგრამის ღონისძიებები

4.1. მომსახურების მიმდინარე ინდივიდუალური გეგმების მოდიფიცირება ბენეფიციართა საჭიროებების და შექმნილი გარემოების გათვალისწინებით

მომსახურების სპეციალისტები ახორციელებენ ბენეფიციარების საჭიროებების მოკლე შეფასებას. კერძოდ, აფასებენ ახალი გარემოებიდან გამომდინარე იკვეთება თუ არა ბენეფიციარის დამატებითი საჭიროებები ფსიქოემოციურ, ქცევით და სოციალურ სფეროებში. შეფასების ფარგლებში გაითვალისწინება ბენეფიციარის უნარები, მწვავე  და რეგულარული საჭიროებები და მათი ოჯახების რესურსები დისტანციურ მომსახურებასთან დაკავშირებით.  საჭიროებების და რესურსების გათვალისწინებით ხორციელდება მომსახურების ინდივიდუალური გეგმების გადახედვა.
მომსახურების მიმწოდებელი ორგანიზაცია ბენეფიციარსა და მის მხარდამჭერთან/კანონიერი წარმომადგენლებთან/ბენეფიციართან მუდმივად მცხოვრებ პირებთან ერთად დისტანციურად განიხილავს და ათანხმებს მომსახურების მოდიფიცირებულ გეგმას. მოდიფიცირებული გეგმა უნდა განთავსდეს ბენეფიციარის პირად საქმეში. დისტანციური მომსახურების განხორციელების დროს გამოიყენება არსებული ფორმები.

4.2. მომსახურების ზოგადი გეგმის და გრაფიკის შედგენა ინდივიდუალური და ჯგუფური აქტივობების გათვალისწინებით

მომსახურების მიმწოდებელი ორგანიზაცია ბენეფიციარების საჭიროებების და საკუთარი რესურსების საფუძველზე ადგენს ინდივიდუალური და ჯგუფური აქტივობების გრაფიკს. 
მომსახურების საწყის ფორმატთან შედარებით, მოდიფიცირებულ ქვეპროგრამაში შესაძლოა გაიზარდოს ბენეფიციარებთან ინდივიდუალური მუშაობის ნაწილი. 
ბენეფიციარისთვის მომსახურების მიწოდება ხორციელდება კომპიუტერის ან   ტელეფონის მეშვეობით. ტელეფონის საშუალებით მომსახურების მიწოდების შემთხვევაში, მშობლის ჩართულობა კიდევ უფრო ინტენსიური ხდება. 

4.3. ინდივიდუალური მუშაობა ბენეფიციარებთან  

ინდივიდუალური მუშაობა ეყრდნობა მოდიფიცირებულ მომსახურების გეგმას, სადაც განსაზღვრულია კონკრეტული აქტივობები, მათი განხორციელებისთვის საჭირო მასალები/საშუალებები, ხანგრძლივობა და მომსახურების სპეციალისტის  ჩართულობა. 
ინდივიდუალური მუშაობა ბენეფიციართან ხორციელდება ორი გზით - უშუალოდ, მომსახურების მიმწოდებელი სპეციალისტის მიერ და არაპირდაპირ, მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების მეშვეობით. 
ასევე, დამატებით მიეწოდებათ რეკომენდაციები ყოველდღიური რუტინის დაგეგმვასთან დაკავშირებით. რუტინა მოიცავს რეკომენდაციებს ფიზიკურ აქტივობებთან დაკავშირებითაც. მუშაობა ფოკუსირებული უნდა იყოს  დამოუკიდებელი ცხოვრებისთვის საჭირო უნარ-ჩვევების გამომუშავების, განვითარებისა და შენარჩუნების მიმართულებით. დატვირთვა გადადის შემდეგ თემებზე: საკუთარის თავის მოვლა, ჰიგიენა, ბინის დასუფთავება (დასუფთავებაში დახმარება) და შესაძლებლობების მიხედვით დამატებითი პროფესიული უნარების განვითარება, (კერვა, ქსოვა, თექა და სხვა).
სპეციალისტის ინდივიდუალური მუშაობა ბენეფიციართან მოიცავს ისეთ აქტივობებს, რომელიც მნიშვნელოვანია მისი საჭიროებებიდან და უნარებიდან გამომდინარე. ინდივიდუალური მუშაობის ფარგლებში შეიძლება გამოყენებული იყოს სხვადასხვა თერაპიული მიდგომები და მეთოდები, რომელსაც დღის ცენტრი იყენებდა  თვითმოვლის, კომუნიკაციის, კოგნიტური სფეროს და  სოციალური ადაპტაციის უნარების გასავითარებლად. შესაძლოა მომსახურების ფარგლებში საჭირო გახდეს სპეციალისტების მხრიდან დამატებითი აქცენტების გაკეთება სტრესთან გამკლავების ტექნიკებზე.   
მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირებისათვის განკუთვნილი დავალება მოიცავს დეტალურ რეკომენდაციებს, თუ როგორ შეიძლება აქტივობების განხორციელება ბენეფიციარის მიერ, რა საშუალებები შეიძლება იყოს გამოყენებული და როგორი შეიძლება იყოს მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების როლი. საჭიროების შემთხვევაში, მომსახურების სპეციალისტი მხარდამჭერს/კანონიერ წარმომადგენლებს/ბენეფიციართან მუდმივად მცხოვრებ პირებს უწევს კონსულტაციას დავალებების შესრულებისა და ბენეფიციარის სტიმულირებასთან დაკავშირებით.     

4.4. ჯგუფური მუშაობა ბენეფიციარებთან 

შექმნილი ვითარებიდან გამომდინარე, ბენეფიციარებს ნაკლები კონტაქტი აქვთ გარემოსთან და დღის ცენტრის სხვა ბენეფიციარებთან, რამაც შესაძლოა უარყოფითი გავლენა მოახდინოს მათ ემოციურ და ქცევით მდგომარეობაზე. შესაბამისად, მნიშვნელოვანია ბენეფიციარების ჯგუფური აქტივობების განხორციელება. ჯგუფების დაგეგმვა ხდება ბენეფიციარების ინტერესებიდან გამომდინარე. შესაძლოა მუშაობა დაიგეგმოს მცირე (2-3 ბენეფიციარი) და დიდ ჯგუფებში. 
ჯგუფური მუშაობის თემები განისაზღვრება მოკლე შეფასებისას გამოკვეთილი და რეგულარული  საჭიროებების გათვალისწინებით. ჯგუფური მუშაობის ფორმატი შეიძლება მოიცავდეს სპეციალისტების მხრიდან საინფორმაციო სესიებს, რომლებიც ბენეფიციარებს მიეწოდებათ სიტყვიერად ან ვიდეომასალის გამოყენებით, ბენეფიციარებთან საუბრებს და აქტივობებს, რომლებიც გარკვეული უნარების სწავლასა და განვითარებაზეა ორიენტირებული და თერაპიულ სესიებს (მაგალითად, არტთერაპია, მუსიკათერაპია და სხვა). 
მნიშვნელოვანია, რომ ჯგუფური მუშაობის დროს გათვალისწინებული იყოს ახალ კორონავირუსთან დაკავშირებული საკითხები, როგორიც არის პირადი ჰიგიენის დაცვა და უსაფრთხოება, ბენეფიციარის დროული ინფორმირება საგანგებო მდგომარეობასთან დაკავშირებულ შეზღუდვებთან დაკავშირებით, ბიუჯეტის დაგეგმვასა და სხვადასხვა სოციალურ აქტივობებში, საოჯახო საქმიანობის უნარების გამოყენებაში და სხვადასხვა ბენეფიტების მიღება-გამოყენებაში  მხარდაჭერას, ასევე, ბენეფიციარებს შორის ურთიერთობის მხარდაჭერას, მათ შორის სატელეფონო კავშირის ორგანიზება. 
საინფორმაციო სესიების  ფარგლებში ბენეფიციარებს უნდა მიეწოდოთ ინფორმაცია მათთვის გასაგები ფორმატით. 

4.5. მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების კონსულტაციები და მხარდაჭერა

ბენეფიციართა კეთილდღეობის გაძლიერების მიზნით, აღნიშნულ სიტუაციაში გადამწყვეტი მნიშვნელობა აქვს მხარდამჭერის/კანონიერი წარმომადგენლების/ბენეფიციართან მუდმივად მცხოვრები პირების მხარდაჭერას და გაძლიერებას. შესაბამისად, მომსახურების ფარგლებში სასურველია დაიგეგმოს მათი ინდივიდუალური და ჯგუფური კონსულტაციები, მათთვის საჭირო და სასურველ თემებზე.
კონსულტაციების გარდა, შესაძლოა მომსახურების სპეციალისტების/ადმინისტრაციის მიერ დაორგანიზებული იყოს ონლაინ-შეხვედრები, რომელთა ფარგლებშიც მხარდამჭერები/კანონიერი წარმომადგენლები/ბენეფიციართან მუდმივად მცხოვრები პირები ერთმანეთს გაუზიარებენ საკუთარ გამოცდილებას.  

4.6. ბენეფიციარების დაკავშირება საჭირო მომსახურებებთან 

შექმნილი ვითარებიდან გამომდინარე, ბენეფიციარები და მათი ოჯახები მრავალი  საჭიროების და გამოწვევების წინაშე აღმოჩდნენ. ასეთ ვითარებაში გადამწყვეტი მნიშვნელობა ენიჭება მათ მხარდაჭერას და შესაბამის მომსახურებებთან დაკავშირებას ადგილობრივი თვითმმართველობის სამსახურებთან, ცენტრალური მთავრობის მიერ უზრუნველყოფილ მომსახურებებთან და პროგრამებთან, ფსიქო-სოციალური დახმარების მიმწოდებელ ორგანიზაციებთან, ჰუმანიტარული დახმარების მიმწოდებელ ორგანიზაციებთან და ა.შ.  
დღის ცენტრის მომსახურების მიერ გათვალისწინებული უნდა იყოს საერთაშორისო გამოცდილება საგანგებო მდგომარეობის დროს ოჯახური ძალადობის შემთხვევების გაზრდასთან დაკავშირებით. შესაბამისად, სპეციალისტებმა უნდა გამოიჩინონ მეტი ყურადღება ბენეფიციარებთან და მათ მხარდამჭერებთან/კანონიერ წარმომადგენლებთან/ბენეფიციართან მუდმივად მცხოვრებ პირებთან ურთიერთობისას, რათა იდენტიფიცირებული იქნას ძალადობის რისკები. აღმოჩენილ შემთხვევებს მომსახურება ამისამართებს შესაბამის სამსახურებში. 

5. მონიტორინგი 

გაწეული საქმიანობის მონიტორინგი განხორციელდება დისტანციურად მომსახურების მიწოდების პერიოდში მომზადებული ინდივიდუალური მომსახურების გეგმის მიხედვით.
მომსახურების მიმწოდებელი ორგანიზაციის მიერ იმ ბენეფიციარების, რომლებმაც ვერ მიიღეს მომსახურება, ინდივიდუალური მომსახურების გეგმაში უნდა აისახოს მომსახურებაში ჩაურთველობის მიზეზები.

